
SMÅVILTJAKTA ETTER REGULERT PERIODE
Saksdokument:

Sakene 2/21, 30/21 og 30/22 i fjellstyret.
Saksutgreiing:

I sak 2/21 om opplegget for småviltjakta vedtok fjellstyret følgjande:

For småviltjaktopplegget i Langmorkje statsallmenning meiner fjellstyret generelt at det må leggjast til rette for eit variert og godt tilbod om småviltjakt, både når det gjeld tilbod om kort og jakttid på dei ulike artane. Sidan det for enkelte artar kan vera store årlege variasjonar i produksjonen og dermed bestandsstorleik, slik som lirype og fjellrype, er det viktig for fjellstyret med ei kunnskapsbasert forvaltning basert på fakta om bestandsstorleik i området  til kvar tid, og eventuelt innføre ekstra reguleringar i år med låg produksjon. Fjellstyret vedtek følgjande opplegg for småviltjakta i Langmorkje statsallmenning frå 2021 og inntil vidare:

1. Jakttid og korttypar for innanbygds jegerar med og utan hund blir som tidlegare, dvs. fritt kortsal og med jakttid 15.09 – ut februar for dei utan hund og 15.09 – 23.12 for dei med hund.
2. For innanbygds med harehund, blir det vidareført det frie kortsalet i tida 15.09 – 24.09 og i tida 01.10 – ut februar.

3. Med bakgrunn i auke av talet på utanbygds jegerar utan hund over tid og spesielt dei siste tre åra, blir det innført ei regulering av antal jegerar dei fyrste 15 dagane fordelt på tre 5-dagarsperiodar, dvs. 125 kort i tida 15.09 – 19.09, 125 kort i tida 20.09 – 24.09 og 125 kort i tida 25.09 – 29.09. Dette for å redusere jakttrykket i starten og få fordelt jegerane meir over tid. Frå 30.09 og ut februar blir det fritt kortsal. 
4. Tilbodet om jaktkort til utanbygds med fuglehund blir vidareført som i dag, med 35 kort i tida 15.09 – 19.09 og 35 kort i tida 20.09 – 24.09 fordelt på tre jaktfelt. 
5. For å gje utanbygds med fuglehund eit ekstra tilbod, kan det med grunnlag i kunnskap om årets produksjon bli opna for eit avgrensa dagskortsal seinare på hausten, slik det har vore praktisert dei seinare åra. 
6. Tildeling av jaktkort til utanbygds med harehund blir vidareført som i dag med 25 kort i tida 11.10 – 17.10, og med fritt kortsal i tida 18.10 – 23.12.
7. Fjellstyret vil vidareføre bruk av dagskvoter for jakt på rype. Det kan setjast ulik kvote for lirype og fjellrype, og ulik kvote gjennom sesongen, t.d. ei lågare kvote for vinterjakt. Det kan også i enkelte år bli aktuelt å vedta sesongkvote/periodekvote. 

8. For jakt på andre artar enn rype, skogsfugl og hare, kan det bli jakta på dei artene som det i forskrift frå Miljødirektoratet er gjeve løyve til å jakte på. For alle desse artene er tidlegaste jaktstart den 15. september, med unntak av jakt og fangst på dei artane som det er opna jakt på gjennom ordninga for smårovviltjakt i Vågå. 
9. Snarefangst av rype er ikkje lov. 
I sak 30/22 om årets kvote på rypejakt sesongen 2022/23 vedtok fjellstyret følgjande (delegert fullmakt til dagleg leder):

Med heimel i fjellova § 23 vedtek fjellstyret for jaktsesongen 2022/23 å nytte ei kvote på 1 rype pr. jeger pr. dag. Vedtak om dagskvote på 1 rype blir gjort med bakgrunn i resultat frå takseringar, bruk av treningsfeltet og andre tilbakemeldingar. Det blir vist til vedtak i fjellstyresak 2/21 om opplegget for småviltjakta elles. 

Dersom det viser seg nødvendig med andre reguleringar undervegs i jakta, som t.d. stuttare sesong, ytterlegare regulering av jaktkortsal osv, så vil det bli tatt stilling til dette etter kvart når vi veit endå meir om årets produksjon. Det kan bli aktuelt å stoppe jakta på rype frå ein viss dato slik det vart i fjor. Dette vil bli vurdert og tatt stilling til etter ca. ei veke av jakta. 

I fjor vedtok fjellstyret å stoppe jakta på rype etter regulert periode. Det vart fatta følgjande vedtak (sak 30/21):

Med heimel i § 23 i Fjellova vedtek fjellstyret å stoppe jakta på både lirype og fjellrype frå og med 30. september og ut sesongen 2021/22. Bakgrunnen for dette er bestandsmessige forhold, dvs. at vi nå etter dei fyrste dagane av jakta, med sikkerheit kan seie at årets produksjon generelt er dårleg. Fjellstyret meiner det difor er viktig å stoppe jakta nå for å sikre at det blir tilstrekkeleg med stamfugl for neste års produksjon. 

Jakt på dei andre småviltartane som det er opna for jakt på, blir som tidlegare vedteke. Det blir såleis fritt kortsal for utanbygds jegerar utan hund frå den 30. september og ut sesongen, og det frie kortsalet for innanbygds jegerar utan hund blir vidareført på vanleg måte, men det blir altså ikkje jakt på rype. Det same gjeld innanbygds jegerar med fuglehund. Jaktkortet for desse gjeld også for trening med fuglehund på rype i heile statsallmenningen. 

For utanbygds jegerar med fuglehund, blir det ikkje opna for eit avgrensa dagskortsal seinare i haust slik det har vore siste åra. Det kan bli aktuelt å opne for eit tilbod om trening med fuglehund på rype. Dagleg leder får fullmakt til eventuelt å opne for eit slikt tilbod. 

Utanbygds jegerar utan hund som allereie har løyst kort frå den 30. september før vedtak om freding av rypa, kan få tilbakebetalt kortprisen dersom det ikkje blir aktuelt å jakte. 

Vurdering:

Med kunnskap om lirypebestanden etter takseringa før jakta, og nå etter ca. 10 dagar med jakt, har vi fått bekrefta at resultata frå takseringa stemmer bra med er det som jegerane generelt har gjeve tilbakemelding om, både munnleg til fjelloppsynet m.a. ved direktekontakt i felten, samt skriftleg gjennom innleverte fangstrapportar. Det er lokale variasjonar, som forresten ikkje er uvanleg i bra produksjonsår heller. I enkelte område er det observert bra store kull, i andre område er det nesten ikkje observert kull i det heile tatt. Heldigvis er det også observert kull i område som ikkje er taksert, ikkje mange, og kullstorleiken varierer. Det har difor vore ein viss produksjon. 

For fjellrypa har vi ikkje så god oversikt ennå. Det vart ikkje jakta så mykje på fjellrypa i starten av jakta nå i år pga. sterk vind i høgfjellet. Men enkelte har jakta fjellrype, så vi veit sjølvsagt meir om årets produksjon nå enn før jakta. Uansett kan vi konkludere med etter ca. 10 dagars jakt at vi heller ikkje i år har god produksjon av rype, korkje lirype eller fjellrype. Det er viktig å understreke at dette gjeld da heile Langmorkje samla sett. Enkelte lokalkjente og som nå har jakta i fleire dagar, meiner at produksjonen likevel er betre i år enn i fjor.
Når det gjeld omfanget av jakt i år i forhold til i fjor, så viser kortsalet både til innanbygds og utanbygds (utan hund) ein nedgang. I den regulerte perioden for utanbygds utan hund, dvs. dei fyrste 15 dagane, vart alle dei 125 korta for periode 1 (15.-19. sept) seld, 93 av 125 kort for periode 2 (20.-24. sept) seld, og så langt for periode 3 er 28 kort (av 125) seld. I fjor vart nesten alle dei 375 korta selde (372). Blant innanbygds med fuglehund er det av sesongkort så langt seld bortimot 20 kort (totalt 33 i fjor) og ca. 20 kort til innanbygds utan hund (totalt 43 i fjor). For utanbygds med fuglehund har det i mange år vore eit jakttilbod dei 10 fyrste dagane, dvs. 35 kort i perioden 15.-19. sept. og 35 kort i perioden 20.-24. sept. At det har vore ein nedgang i kortsal i år, skuldast nok at det i fjor generelt var dårleg produksjon og jakt på rype vart stoppa, samt at det har vore ein del mediablest i år om produksjon av rype og regulering av jakta, både i Vågå og i distriktet elles.

Av fangstrapportar så langt, har vi fått inn frå dei fleste av utanbygds jegerar utan hund i periode 1 (5 dagar), dei leverer rapport elektronisk på Inatur. Ca. 30 har rapportert felt vilt, ca. 80 har ikkje felt noko og ca. 10 har ikkje jakta. Blant dei 30 som har felt vilt, er det av rype og skogsfugl totalt felt 21 fjellryper, 17 liryper, 1 røy og 1 orrhane. Vi har så langt fått inn rapport frå ca. 15 av dei 35 utanbygds med fuglehund i 1. periode (dei sender rapport direkte til fjellstyret). Desse har totalt felt 7 liryper. Dei aller fleste innanbygds kjøper sesongkort, og det har difor ikkje kome rapport frå nokon av desse ennå.  
Med bakgrunnen i det vi pr. i dag veit om årets produksjon, så bør både lirypa og fjellrypa bli freda resten av sesongen, slik som det vart gjort i fjor. Når det gjeld orrfugl og storfugl, så  kjenner vi ikkje godt nok til årets produksjon ennå. Normalt kan vi ikkje fastslå dette før seinare på hausten når det har vorte jakta meir på desse artane. Men det er uansett ikkje bestandsmessige problem å vidareføre jakt på desse. Dette fordi det er ei utfordrande jakt og vanskeleg å få utbytte, noko som tidlegare års jaktstatistikk viser, også i år med god produksjon. I fjor etter at rypa vart freda frå 30. september, vart det seld ca. 210 kort til utanbygds utan hund, av desse ca. 150 dagskort. Det kom inn ca. 125 rapportar, og berre 15 av desse er det rapportert om felt vilt. Av skogsfugl vart det totalt felt 4 orrfuglar og 3 storfuglar, samt 7 harar. Det var få innanbygds jegerar som leverte jaktrapport i fjor, så vi har ikkje representative tal å vise til ang. felling av skogsfugl blant innanbygds. Når det gjeld årets bestand av hare, har vi fått munnleg tilbakemelding frå enkelte innanbygds med harehund (jaktstart for desse 15. sept) om at det ser ut til å vera bra med hare, i år som i fjor.
Innstilling til vedtak:

Med heimel i § 23 i Fjellova vedtek fjellstyret å stoppe jakta på både lirype og fjellrype frå og med 30. september og ut sesongen 2022/23. Bakgrunnen for dette er bestandsmessige forhold, dvs. at vi nå etter ca. 10 dagar med jakt, kan konstatere at årets produksjon generelt er låg når ein ser heile Langmorkje statsallmenning under eitt. Fjellstyret meiner det difor er riktig å stoppe jakta nå slik det vart gjort i fjor, for å sikre at det blir tilstrekkeleg med stamfugl for neste års produksjon. 

Jakt på dei andre småviltartane som det er opna for jakt på, blir som tidlegare vedteke. Med bakgrunn i tidlegare års fangststatistikk, og ikkje minst statistikken i fjor, så ser ikkje fjellstyret noko bestandsmessige problem med å vidareføre jakt på orrfugl og storfugl, samt dei andre småviltartane. Det blir såleis fritt kortsal for utanbygds jegerar utan hund frå den 30. september og ut sesongen, og det frie kortsalet for innanbygds jegerar med og utan hund blir vidareført på vanleg måte, men det blir altså ikkje jakt på rype. For innanbygds med fuglehund gjeld jaktkortet også for trening med fuglehund på rype i heile statsallmenningen. 

For utanbygds kan det bli opna for eit tilbod om trening med fuglehund på rype. Dagleg leder får fullmakt til å opne for eit slikt tilbod slik som i fjor, da det vart seld treningskort frå 14. oktober. 

Vedtak:
Samrøystes: Som innstillinga.

